Salm 30
Gweddi o ddiolch 

Salm Dafydd. Cân ar gyfer cysegru'r deml. 

1 Dw i'n dy ganmol di, O ARGLWYDD, am i ti fy nghodi ar fy nhraed; wnest ti ddim gadael i'm gelynion ddathlu. 

2 O ARGLWYDD, fy Nuw, gwaeddais arnat ti a dyma ti'n fy iacháu i. 

3 O ARGLWYDD, codaist fi allan o fyd y meirw; a'm cadw rhag disgyn i'r bedd. 

4 Canwch i'r ARGLWYDD, chi sy'n ei ddilyn yn ffyddlon, a'i foli wrth gofio mor sanctaidd ydy e! 

5 Dim ond am foment mae e'n ddig. Pan mae'n dangos ei ffafr mae'n rhoi bywyd. Gall rhywun fod yn crïo wrth fynd i orwedd gyda'r nos; ond erbyn y bore mae pawb yn dathlu'n llawen. 

6 Roedd popeth yn mynd yn dda a minnau'n meddwl, “All dim byd fynd o'i le.” 7 Pan oeddet ti'n dangos dy ffafr, ARGLWYDD, roeddwn i'n gadarn fel y graig. Ond dyma ti'n troi dy gefn arna i, ac roedd arna i ofn am fy mywyd. 
8 Dyma fi'n galw arnat ti, ARGLWYDD, ac yn pledio arnat ti fy Meistr: 9 “Beth ydy'r pwynt os gwna i farw, a disgyn i'r bedd? Fydd fy llwch i'n gallu dy foli di? Fydd e'n gallu sôn am dy ffyddlondeb? 

10 Gwranda arna i, ARGLWYDD, dangos drugaredd ata i. O ARGLWYDD, helpa fi!” 

11 Yna dyma ti'n troi fy nhristwch yn ddawns; tynnu'r sachliain a rhoi gwisg i mi ddathlu! 12 Felly dw i'n mynd i ganu i ti gyda'm holl galon — wna i ddim tewi! O ARGLWYDD fy Nuw, bydda i'n dy foli di bob amser. 
...................... 
Gall pob un ohonom yn defnyddio Salm 30 pan fydd Duw yn ein ateb ein gweddïau ni – Salm o ddiolch ydy hon. 
Yn adnodau 1-5  mae Dafydd yn canmol Duw. Roedd o wedi bod mewn perygl, ac yn credu ei fod yn mynd i farw. Gweddïodd ar Dduw am help.  Doedd gan Dafydd ddim eisiau mynd i ‘fyd y meirw’, lle na fyddai'n gallu moli Duw. Atebodd Duw ei weddi a’i achub, ac mae’n dweud wrth bawb sy'n credu i foli Duw gydag ef . 

Adnodau 6-7 : Dydyn ni ddim yn gwybod pam oedd Dafydd yn teimlo fod Duw wedi troi ei gefn arno. Dydy Duw ddim yn troi ei gefn ar ei bobl, ond pan mae pobl yn crwydro oddi wrth Dduw neu’n anufudd iddo, yn naturiol dydyn nhw ddim yn teimlo’n agos at Dduw. 

Adnodau 8-10 : Dydy Cristnogion ddim yn gallu bod yn hapus os ydyn nhw’n teimlo’n bell oddi wrth Dduw. Mae Dafydd yma yn gweddïo ac yn pledio o ddifri ar Dduw, er mwyn cael bod yn agos ato unwaith eto. Mae hyn yn esiampl i bob Cristion i’w ddilyn.

Adnodau 11-12 : Roedd Dafydd yn hapus ar ôl derbyn ateb i’w weddi. Roedd yr Iddewon yn gwisgo sachliain pan oedden nhw’n drist iawn, yn galaru ar ôl i rhywun farw, neu pan oedd pethau’n wael iawn, iawn arnyn nhw. Yma roedd Duw wedi newid tristwch Dafydd i fod yn llawenydd mawr. Oherwydd hyn roedd Dafydd yn dathlu -  O ARGLWYDD fy Nuw, bydda i'n dy foli di bob amser! 
Mae’r Salm hon yn dangos fod Dafydd yn gwbl ddibynnol ar Dduw. Dydy ei fywyd ddim yn gyflawn heb gael mwynhau realiti presenoldeb Duw. 

